
Tseisano u dzula mahayani ngei tsini na 
Tsianḓa na makhulu wawe.

Ḓuvha ḽiṅwe na ḽiṅwe tshikolo tshi tshi bva ho 
vha hu nḓowelo yawe ya uri u ya mulamboni u 
ka maḓi a u bika na u ṱanzwa.

Tseisano u tsa tshikwarani a tshi khou ya 
mulamboni, o fara bakete ḽa ḽithara dza 10 ḽa 
maḓi ḽi si na tshithu.

Lwo vha lu lwendo lulapfhu vhukuma.

Tseisano a ḓadza bakete nga maḓi 
mulamboni. Ḽo vha ḽi tshi khou lemela, fhedzi 
Tseisano o ḽi hwala nga u ongolowa ṱhohoni 
yawe.

Nga u ongolowa nahone nga vhuronwane, 
Tseisano a hwala bakete ḽa maḓi, a gonya 
tshikwara a ya hayani.

Wo vha u mushumo muhulu!

Musi Tseisano a tshi swika hayani, makhulu 
vho vha vho mu lindela uri vha mu rule bakete 
ḽa maḓi.

Tseisano o vha a tshi khou fhisa nahone o 
neta.

“Makhulu, ndo netesa, a thi pfhi ndi tshi nga 
ṅwala tshuṅwahaya,” u ralo u amba.

Ḓuvha ḽi tevhelaho, Tseisano o vha a tshe o 
neta.

Mudededzi wawe vho vha vha songo takala 
ngauri Tseisano u dzula o neta ḓuvha ḽiṅwe na 
ḽiṅwe nga u ka maḓi.

Tseisano a nga ita mini?

O tea u ka maḓi mulamboni ḓuvha ḽiṅwe na 
ḽiṅwe, na u ita tshuṅwahaya.

Tseisano o vha a tshi ṱoḓa u shuma zwavhuḓi 
tshikoloni. Fhedzi u ka maḓi nga bakete 
ḽihulwane zwo vha zwi tshi mu netisa.

Tseisano a vha na muhumbulo.

A humbela khonani yawe ya tsini, ine ya vha 
mudzulatsini wawe ane a pfhi Tsumbuluwo uri 
a vhe na vhuthu, a mu thuse u ka maḓi.

Vha nga kovhekana maḓi nga vhukati.

Tsumbuluwo a tenda. U na na vharathu na 
dzikhaladzi hayani vha thusaho. O vha a tshi 
ḓivha uri Tseisano ha na muthu na muthihi.

Khonani mbili dza ya mulamboni dzoṱhe u ka 
maḓi.

Ha si tsha vha bakete ḽa ḽithara dza 10, 
Tsumbuluwo u hwala ḽithara dza 5 dza maḓi 
na Tseisano a ita nga u ralo.

Ri livhuwa khonani yawe Tsumbuluwo na 
vhuthu hawe, Tseisano ha tsha ḓo dovha a 
neta!

O vha a songo tsha neta lune a kundelwa u ita 
tshuṅwahaya yawe, na u ya tshikoloni.

“U humbela Tsumbuluwo uri a ni thuse u ka 
maḓi wo vha muhumbulo wavhuḓi, Tseisano,” 
vha ralo mudededzi wawe, vha tshi khou 
ṅweṅwela.

“Nahone no shuma zwavhuḓi kha thesite 
yaṋu! Ni konesa Ḓivhambalo!”

